
9–10 YOSHLI O‘QUVCHILAR 
ORASIDAGI NIZOLARNI 

KORREKSION YONDASHUV 
BILAN BOSHQARISH

Qulmamatov Sindorqul Ibragimovich
Guliston davlat pedagogika instituti dotsenti

Yarbekova Yulduz Bahromjon qizi
Guliston davlat pedagogika instituti magistranti

Annotatsiya: 9–10 yosh davri boshlang‘ich ta’limning nisbatan barqaror bosqichi bo‘lib, aynan shu davrda sinfda ijtimoiy 
rollar taqsimlanadi, norasmiy liderlik kuchayadi, “men” va “biz” munosabatlari yanada aniq namoyon bo‘ladi. Shu sababli 
tengdoshlar orasida nizolarning yuzaga kelishi tabiiy hisoblanadi, biroq ular samarali boshqarilmasa, o‘quv motivatsi-
yasining pasayishiga, sinf iqlimining buzilishiga, agressiv xulq-atvorning mustahkamlanishiga, o‘zini past baholash va 
xavotirning ortishiga olib keladi. Korreksion yondashuv nizoni faqat “jazolash” yoki “tinchitish” orqali bartaraf etish bilan 
cheklanmaydi, balki uning psixologik sabablarini aniqlash, muloqot ko‘nikmalarini qayta shakllantirish, xulq-atvorni ijobiy 
modelga yo‘naltirish, sinfda profilaktik tizimni yo‘lga qo‘yish hamda o‘qituvchi va ota-onalar hamkorligini ta’minlashni 
nazarda tutadi. 9–10 yoshli o‘quvchilar orasidagi nizolarning tipik sabablari, korreksion boshqaruvning nazariy asoslari, 
amaliy texnologiyalari hamda natijalarni baholash mezonlari yoritiladi.

Kalit so‘zlar: nizo, konflikt, korreksion yondashuv, boshlang‘ich sinf, 9–10 yosh, sinf iqlimi, muloqot ko‘nikmalari, emot-
sional o‘zini boshqarish.
Abstract: The age of 9–10 represents a relatively stable stage of primary education, during which social roles are dis-
tributed in the classroom, informal leadership intensifies, and the relationships between “I” and “we” become more clearly 
defined. Therefore, conflicts among peers are natural; however, if not effectively managed, they can reduce learning 
motivation, disrupt the classroom climate, reinforce aggressive behavior, and increase low self-esteem and anxiety. A 
correctional approach does not merely eliminate conflict through “punishment” or “calming down”; rather, it focuses on 
identifying the psychological causes of conflict, restructuring communication skills, promoting positive behavior models, 
establishing a preventive system in the classroom, and ensuring cooperation between teachers and parents. The typical 
causes of conflicts among 9–10-year-old students, the theoretical foundations of correctional management, practical 
technologies, and criteria for evaluating outcomes are analyzed.

Key words: conflict, correctional approach, primary school, 9–10 years, classroom climate, communication skills, emo-
tional self-regulation.
Аннотация: Возраст 9–10 лет является относительно стабильным этапом начального образования, в этот период 
в классе распределяются социальные роли, усиливается неформальное лидерство, более чётко проявляются 
отношения “я” и “мы”. Поэтому возникновение конфликтов среди сверстников является естественным явлением, 
однако при отсутствии их эффективного управления они приводят к снижению учебной мотивации, ухудшению 
психологического климата класса, закреплению агрессивного поведения, снижению самооценки и росту тревож-
ности. Коррекционный подход не ограничивается лишь “наказанием” или “успокоением” конфликта, а направлен 
на выявление его психологических причин, перестройку коммуникативных навыков, формирование позитивных 
моделей поведения, создание системы профилактики в классе, а также требует сотрудничества учителя и роди-
телей. Рассматриваются типичные причины конфликтов у учащихся 9–10 лет, теоретические основы коррекцион-
ного управления, практические технологии и критерии оценки результатов.

Ключевые слова: конфликт, коррекционный подход, начальная школа, 9–10 лет, климат класса, коммуника-
тивные навыки, эмоциональная саморегуляция.

KIRISH
Boshlang‘ich sinfda nizo ko‘pincha “kichkina gap”dan boshlanadi: kimdir qalamini oldi, kimdir o‘rindiqni 

siljitdi, kimdir navbatda oldinga o‘tdi, kimdir kulib qo‘ydi. Ammo 9–10 yoshda bu “kichkina gap” tezda ijtimoiy 
mazmun kasb etadi, chunki bola tengdoshlar orasida o‘z o‘rnini himoya qiladi, adolatni o‘zicha talqin qiladi, o‘z 
fikrini o‘tkazishga urinadi, tanqidni og‘riqli qabul qiladi. O‘qituvchi uchun eng xavfli xato shundaki, u nizoni faqat 
tashqi ko‘rinishi bilan baholaydi: “urishdi – ajratdim – tamom”. Aslida nizo ko‘pincha ichki ehtiyojlar va ko‘nik-

malar yetishmasligi bilan bog‘liq bo‘ladi: emotsiyani boshqara olmaslik, til orqali kelisha olmaslik, o‘zini himoya 
qilishning madaniy usulini bilmaslik, ijtimoiy signallarni noto‘g‘ri tushunish, o‘zini baholashdagi muammolar. Shu 
sababli nizoni pedagogik jihatdan boshqarish “jazolash” emas, balki tarbiyaviy-korreksion jarayondir. Korrek-
sion yondashuvning asosiy ustunligi shundaki, u nizoni “xato” deb emas, rivojlanish nuqtasi deb ko‘radi: bolaga 
muloqot, empatiya, murosaga kelish, mas’uliyat, o‘zini tuta bilish kabi ko‘nikmalarni o‘rgatish uchun real vaziyat 
yuzaga keladi. Vygotskiy ta’lim va rivojlanish o‘rtasidagi bog‘liqlikni ko‘rsatib, bola murakkab ijtimoiy ko‘nik-
malarni kattalar yo‘naltirishi va hamkorlikdagi faoliyatda egallashini asoslagan [1]. Bu fikr nizolarni boshqarishda 
juda amaliy: o‘qituvchi vaziyatni “o‘chirib qo‘yuvchi” emas, balki o‘rgatuvchi mediator sifatida ishlasa, sinfda 
ijtimoiy ko‘nikmalar tezroq shakllanadi. Bandura ijtimoiy o‘rganish nazariyasida bolalar xulqni ko‘p hollarda 
kuzatish va model orqali egallashini ta’kidlaydi [2]. Demak, o‘qituvchining konfliktga munosabati va muomala 
uslubi bolalar uchun real “ko‘rsatma” bo‘lib xizmat qiladi.

MAVZUGA OID ADABIYOTLAR SHARHI
9–10 yoshli o‘quvchilar orasidagi nizolarni boshqarish masalasi pedagogika va psixologiyada keng 

o‘rganilgan bo‘lib, ayniqsa ijtimoiy o‘rganish nazariyasi muhim metodologik asos hisoblanadi. Albert Bandura 
o‘zining “Social Foundations of Thought and Action” asarida inson xulq-atvori kuzatish, taqlid va mustahkam-
lash orqali shakllanishini asoslab beradi. 2016-yilda nashr etilgan ushbu tadqiqotda bolalar konfliktli vaziyat-
larda kattalar va tengdoshlar xulqini model sifatida qabul qilishi ta’kidlanadi. Bu yondashuv boshlang‘ich sinf 
o‘quvchilarida nizolarni korreksion boshqarishda o‘qituvchi shaxsining namuna sifatidagi rolini alohida ahami-
yatga ega ekanini ko‘rsatadi.

Nizolarni konstruktiv hal etish nazariyasi Mortin Deutsch tomonidan chuqur tadqiq qilingan. Uning “The 
Resolution of Conflict” nomli asarida konfliktlar ijobiy va salbiy rivojlanish yo‘nalishlariga ega bo‘lishi mumkinligi 
ilmiy asosda izohlanadi. 2013-yilda chop etilgan ushbu asarda hamkorlikka asoslangan yondashuv nizolarni 
yumshatish va ijtimoiy muvozanatni tiklashda samarali vosita sifatida ko‘rsatiladi. Ayniqsa, boshlang‘ich sinf 
o‘quvchilarida raqobat emas, balki hamkorlik muhitini yaratish konfliktlarning keskinlashuvini oldini olishda 
muhim omil hisoblanadi.

D. V. Johnson va R. T. Johnsonlarning “Joining Together” asari guruhiy faoliyat va ijtimoiy ko‘nikmalarni 
rivojlantirish masalalariga bag‘ishlangan bo‘lib, unda ta’lim jarayonida hamkorlik strategiyalarini qo‘llashning 
samaradorligi asoslab beriladi. 2013-yilda nashr etilgan ushbu tadqiqotga ko‘ra, o‘quvchilar o‘rtasida ijobiy 
o‘zaro bog‘liqlikni shakllantirish nizolar sonini kamaytiradi va ularni konstruktiv yo‘nalishga olib chiqadi. Bu 
yondashuv korreksion boshqaruvda muhim bo‘lib, sinf jamoasida ijtimoiy rollarni muvozanatlashtirish va 
kommunikativ ko‘nikmalarni rivojlantirishga xizmat qiladi.

Zamonaviy tadqiqotlarda esa bolalar xulq-atvoriga ta’sir qiluvchi omillar kengroq kontekstda o‘rganilmoqda. 
Gershoff va Grogan-Kaylor tomonidan 2016-yilda olib borilgan meta-tahlilda jazoga asoslangan yondashuv
larning salbiy oqibatlari ko‘rsatilib, agressiv xulq kuchayishi ehtimoli yuqori ekani aniqlangan. Morrisonning 
2017-yildagi tadqiqotida esa restorativ yondashuv maktab muhitida nizolarni hal etishda samarali tizim sifatida 
baholanadi, bunda asosiy e’tibor jazoga emas, balki zararlarni tiklash va munosabatlarni yaxshilashga qarati-
ladi. Ushbu ilmiy qarashlar korreksion yondashuvning amaliy samaradorligini tasdiqlaydi va uni boshlang‘ich 
ta’limda qo‘llash zarurligini asoslaydi.

TADQIQOT METODOLOGIYASI
9–10 yoshli o‘quvchilar orasidagi nizolarni tushunish uchun, avvalo, yosh xususiyatlarini hisobga olish 

kerak. Bu davrda bola o‘z fikrini aniqroq ayta boshlaydi, lekin emotsional impulsni har doim ham nazorat qila 
olmaydi; adolatga sezgir, biroq vaziyatni turli tomondan ko‘ra olish endigina shakllanadi; do‘stlik va guruhga 
tegishlilik muhim, shu bilan birga raqobat va “kim kuchli” mavzusi ham kuchayadi. Shu fon ichida nizo sabablari 
odatda uch guruhda jamlanadi: resurs nizolari, status va rol nizolari hamda kommunikativ noto‘g‘ri tushunishlar. 
Resurs nizosi o‘yinchoq, daftar, qalam, joy, vaqt, navbat kabi moddiy omillarga bog‘liq; status nizosi esa liderlik, 
e’tirof, kimga ko‘proq e’tibor berilishi, kimning so‘zi o‘tishi kabi ijtimoiy maydonda paydo bo‘ladi; kommunikativ 
nizo esa kinoya, masxara, “shunaqa deding” kabi noto‘g‘ri talqinlar, tinglamaslik, gapni bo‘lib yuborish bilan 
kuchayadi. Ushbu nizolarni bartaraf etishda o‘qituvchi bir xil usulni barcha vaziyatlarga qo‘llasa, natija sust 
bo‘ladi: resurs nizosi uchun qoidalar va tartib, status nizosi uchun rollar va hamkorlik, kommunikativ nizo uchun 
esa til va emotsiyani boshqarish zarur.

Korreksion yondashuvning nazariy tayanchi shundan iboratki, xulq-atvor o‘zgarishi faqat taqiqlash bilan 
emas, balki yangi ko‘nikmalarni shakllantirish va yangi tajriba yaratish orqali yuz beradi. Bandura nazari-
yasida mustahkamlash va kuzatish orqali o‘rganish mexanizmi muhim: bola ijobiy xulqni ko‘rsa va u xulq ijti-
moiy jihatdan qo‘llab-quvvatlansa, ushbu xulq takrorlanadi [2]. Shu sababli konfliktga javob sifatida “sharmanda 

qilish” yoki “qattiq gap”dan ko‘ra, ijobiy modelni ko‘rsatish va uni mashq qildirish korreksion yondashuvning 
asosiy vositasi hisoblanadi. Yana bir tayanch g‘oya – sinf muhitining roli: sinfda qoidalar adolatli, muloqot 
xavfsiz, o‘qituvchi xolis bo‘lsa, nizo kamroq kuchayadi. Restorativ yondashuv nizoni “kim aybdor” savoli atro-
fida emas, balki “kimga qanday zarar yetdi va uni qanday tiklaymiz” savoli asosida ko‘rib chiqishni taklif etadi, 
bu yondashuv maktab amaliyotida ham keng qo‘llanilmoqda [6]. Korreksion yondashuv restorativ g‘oya bilan 
uyg‘unlashganda nizo tarbiyaviy resursga aylanadi: bola o‘z xatosini tan oladi, zararini tushunadi va uni bartaraf 
etish yo‘lini anglaydi.

TAHLIL VA NATIJALAR
9–10 yoshli o‘quvchilar bilan ishlashda korreksion boshqaruv texnologiyasini 4 bosqichda tasvirlash 

mumkin. Birinchi bosqich diagnostika va vaziyatni ajratishdir: nizo nimadan boshlandi, qaysi ehtiyoj to‘qnashdi, 
kim qanday emotsiyada, qaysi “trigger” ishladi. O‘qituvchi bu bosqichda hukm chiqarmaydi, fakt yig‘adi: “nima 
bo‘ldi”, “qachon bo‘ldi”, “kim nima dedi”, “kim nima qildi”. Ikkinchi bosqich emotsiyani barqarorlashtirishdir: bu 
yoshda bola gapirishdan oldin tinchlanishi kerak, aks holda u ko‘proq himoyalanadi yoki hujum qiladi. Qisqa 
nafas mashqi, 10 gacha sanash, “pauza signali”, suv ichish, joyini almashtirish kabi mikrousullar yordam beradi. 
Uchinchi bosqich muloqot va kelishuvni tiklashdir: tomonlar navbat bilan gapiradi, “Men his qildim” formulasi 
ishlatiladi, haqorat va ayblov to‘xtatiladi, o‘qituvchi mediator bo‘lib savollar beradi. To‘rtinchi bosqich korrek-
sion mustahkamlash va monitoringdir: kelishuv yozma yoki og‘zaki qayd qilinadi, tuzatish harakati belgilanadi, 
keyingi haftada kuzatuv o‘tkaziladi, ijobiy xulq e’tirof etiladi. Bu bosqich bo‘lmasa, nizo “tinchidi” deb o‘ylangan 
bo‘ladi, aslida esa qaytalanadi.

Amaliy jihatdan o‘qituvchi uchun eng foydali usullar paketi uch yo‘nalishda jamlanadi: sinf qoida-
lari, ko‘nikma treningi, restorativ amaliyot. Sinf qoidalari oddiy va aniq bo‘lishi kerak: “navbatni saqlaymiz”, 
“gapni bo‘lmaymiz”, “qo‘l ko‘taramiz”, “buyumni ruxsatsiz olmaymiz”, “masxara qilmaymiz”. Qoidalar o‘qituv
chi tomonidan faqat e’lon qilinmay, o‘quvchilar bilan birga ishlab chiqilsa, ularning ichki qabul qilinishi kucha-
yadi, bu esa nizolarni profilaktika qiladi. Ko‘nikma treningi esa muloqot tilini o‘rgatadi: “meni xafa qildi”ni “men 
xafa bo‘ldim, chunki…”ga aylantirish, “sen doim shunaqa”ni “shu holatda men bunday o‘yladim”ga aylanti-
rish, “bermaysan”ni “navbat bilan o‘ynaylik”ka aylantirish. Bu treninglar qisqa bo‘lishi mumkin, lekin muntazam 
bo‘lishi shart, chunki ijtimoiy ko‘nikma ham matematikadagi kabi mashq bilan pishadi. Restorativ amaliyotda 
esa “restorativ doira” samarali: o‘quvchilar doira bo‘lib o‘tiradi, navbat bilan “nima bo‘ldi”, “kimga qanday ta’sir 
qildi”, “endi nima qilamiz” savollariga javob beradi. Bunda o‘qituvchi hukm qilmaydi, jarayonni boshqaradi; 
maqsad aybdorni topish emas, munosabatni tiklashdir [6].

Korreksion yondashuvning kuchli tomoni ota-ona hamkorligida yanada ko‘rinadi. 9–10 yoshli bola sinfda 
tinch ko‘rinsa ham, uyda emotsional bosim bo‘lishi mumkin yoki aksincha. Shu sababli o‘qituvchi nizo tez-tez 
takrorlansa, ota-onaga “farzandingiz yomon” demaydi, balki “qaysi vaziyatlarda qiyinlashadi, uyda qanday 
yordam berish mumkin” degan formatda muloqot qiladi. Ota-onaga oddiy korreksion tavsiyalar beriladi: uyda 
“his-tuyg‘u so‘zlari”ni ishlatish, ekran vaqtini tartibga solish, uyqu va ovqatlanish rejimini yaxshilash, tajovuzkor 
o‘yinlarni nazorat qilish, bolani tinglash. Bu tavsiyalar jazo emas, balki profilaktika sifatida berilganda sama-
raliroq bo‘ladi. Bandura nazariyasi nuqtayi nazaridan uy va maktabdagi model mos bo‘lsa, xulq o‘zgarishi tezla-
shadi, model ziddiyatli bo‘lsa, bola ikki xil standart orasida qoladi [2].

Nizolarni korreksion boshqarishda o‘qituvchining kommunikativ texnikasi juda muhim.

•	 Birinchidan, o‘qituvchi “kim boshladi” savolida qamalib qolmasligi kerak, chunki 9–10 yoshda nizo ko‘pincha 
zanjirli bo‘ladi: birinchi turtki, javob, uchinchi kuchaytirish.

•	 Ikkinchidan, o‘qituvchi “ayb” emas, “javobgarlik” tilini ishlatadi: “sen aybdorsan” o‘rniga “bu vaziyatda sen 
nima qilganingni ko‘rib chiqamiz, keyingi safar qanday yo‘l tutamiz”.

•	 Uchinchidan, o‘qituvchi umumlashtirishdan qochadi: “sen doim shunaqasan” degan yorliq nizo ildizini 
chuqurlashtiradi.

•	 To‘rtinchidan, o‘qituvchi bolani shaxs sifatida emas, xulqini tahlil qiladi: “sen yomon” emas, “bu xatti-harakat 
sinf qoidalariga to‘g‘ri kelmaydi”.

•	 Beshinchidan, o‘qituvchi adolatni ta’minlaydi: bir tomonning gapini tinglab, ikkinchisiga ham teng imkon 
beradi. Vygotskiy fikricha, kattalar yo‘naltirishi bolaning o‘zini boshqarishiga xizmat qiladi; o‘qituvchining 
ana shu yo‘naltirishi nizoda ayniqsa zarur [1].

Korreksion yondashuvning samaradorligini baholash ham tizimli bo‘lishi kerak. Eng oddiy mezonlar: nizo 
chastotasining kamayishi, nizo davomiyligining qisqarishi, nizoning “jismoniy” ko‘rinishdan “so‘zli” va nazoratli 
ko‘rinishga o‘tishi, o‘quvchilarning kelishuvga kelish qobiliyatining oshishi, sinf iqlimi bo‘yicha kuzatuv natijala-

rining yaxshilanishi. Qo‘shimcha mezonlar: agressiv xulq signallarining kamayishi, “tashlab ketish” va “yakka-
lanish” holatlarining kamayishi, o‘qituvchiga shikoyat qilish o‘rniga o‘zaro muloqot qilishning ko‘payishi. Shu 
mezonlar bo‘yicha o‘qituvchi qisqa monitoring yuritadi: haftalik qaydlar, konflikt kartasi, o‘quvchi refleksiyasi, 
ota-ona bilan aloqa natijalari. Restorativ yondashuvda ham natija “jazodan keyin tinchlik” emas, balki muno
sabat tiklangani, zarar qoplanib, kelajak uchun qoidalar ishlab chiqilgani bilan o‘lchanadi [6]. Demak, korreksion 
boshqaruv texnologiyasining maqsadi nizoni yo‘q qilish emas, balki nizoni madaniyatli boshqarish ko‘nikmasini 
shakllantirishdir.

XULOSA VA TAKLIFLAR
9–10 yoshli o‘quvchilar orasidagi nizolar sinf ijtimoiy hayotining tabiiy qismi bo‘lib, ularni butunlay yo‘qo-

tish emas, balki ularni tarbiyaviy resursga aylantirish samaraliroq natija beradi. Korreksion yondashuv nizoni 
tashqi darajada to‘xtatish bilan cheklanmay, uning psixologik sabablarini ochadi, emotsiyani barqarorlashtiradi, 
muloqot ko‘nikmalarini qayta quradi, kelishuv va javobgarlikni mustahkamlaydi. Vygotskiy ta’kidlaganidek, ijti-
moiy ko‘nikmalar kattalar yo‘naltirishi va hamkorlikdagi faoliyat orqali rivojlanadi, shu sababli o‘qituvchi nizoda 
mediator va tarbiyachi sifatida ishlashi kerak [1].

Bandura nazariyasida esa model va mustahkamlash mexanizmlari xulq-atvor o‘zgarishida hal qiluvchi 
omil bo‘lib, o‘qituvchi va ota-onaning bir xil standartda ishlashi korreksion jarayonni tezlashtiradi [2]. Korreksion 
boshqaruv restorativ amaliyotlar bilan uyg‘unlashganda “ayb”dan ko‘ra “zararni tiklash” va “kelajak qoidalari”ga 
yo‘naltirilgan sinf madaniyati shakllanadi [6].

Foydalanilgan adabiyotlar ro‘yxati:
1.	 Мышление и речь. – Москва: Лабиринт, 2019. – 352 с.

2016. – 617 p.

2013. – 420 p.
4.	 Johnson D. W., Johnson R. T. Joining Together: Group Theory and Group Skills. 12th ed. – Boston: Pearson, 2013. 

– 400 p.
5.	 Gershoff E. T., Grogan-Kaylor A. Spanking and Child Outcomes: Old Controversies and New Meta-Analyses // Journal 

of Family Psychology. – 2016. – Vol. 30. – No. 4. – P. 453–469.
6.	 Morrison B. Restoring Safe School Communities: A Whole School Response to Bullying, Violence and Alienation. – 

Sydney: The Federation Press, 2017. – 240 p.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

